
Cwestiwn 1 – Ydych chi’n credu bod angen diwrnod HMS ychwanegol i baratoi ar gyfer y cwricwlwm newydd?

	Cytuno
	☐
	Anghytuno
	☐ 
	Ddim yn cytuno nac yn anghytuno
	 



Sylwadau ategol

	Mae’r Cyngor yn cytuno bod angen amser penodol i athrawon a staff cymorth dysgu baratoi ar gyfer y cwricwlwm newydd. Fodd bynnag, o ystyried bod hwn yn newid sylfaenol, mae’n annhebygol y bydd un diwrnod yn briodol. Mae’n anodd dweud faint o gymorth fydd ei angen o ystyried y bydd y cwricwlwm newydd yn llai penodol nag yn y gorffennol ac mae gan ymarferwyr lefelau gwahanol o wybodaeth am y newidiadau, yn dibynnu ar yr ysgol y maent yn gweithio ynddi.

Mae’r Cyngor yn awgrymu y gallai fod yn fuddiol i “flaenlwytho” lefelau cymorth, gan fireinio hyn wrth i ymarferwyr fynd i’r afael yn gynyddol â’r newidiadau. 

Credwn ei bod yn hanfodol bod cynnwys y cymorth a ddarperir yn gyson o ranbarth i ranbarth, o awdurdod lleol i awdurdod lleol ac o ysgol i ysgol. Mae Estyn ac eraill wedi adrodd bod lefel y “parodrwydd” ar gyfer y cwricwlwm newydd yn amrywio. 

At hynny, bydd angen i’r holl staff fod yn bresennol mewn sesiynau cymorth, gan gynnwys staff cyflenwi a staff cymorth dysgu (mae data CGA yn dangos bod tua 10,000 o unigolion cofrestredig yn cofnodi eu statws cyflogaeth fel cyflenwi a thua 32,000 o unigolion cofrestredig yn cofnodi eu statws cyflogaeth fel gweithiwr cymorth dysgu mewn ysgol ). Hefyd, mae angen darparu gwybodaeth i lywodraethwyr ysgolion. Mae gweithredu’r Cyfnod Sylfaen yn enghraifft o ddatblygiad mawr lle, mewn rhai ysgolion, nad oedd y pennaeth neu staff allweddol yn bresennol ar gyfer sesiynau hyfforddiant/cymorth a chafodd hyn effaith niweidiol ar y ddarpariaeth. Yn wir, canfu adroddiad annibynnol 2014 ar y Cyfnod Sylfaen bod gweithredu llwyddiannus ‘yn dibynnu ar bawb sy’n chwarae rhan allweddol (gan gynnwys penaethiaid ac athrawon/ymarferwyr arweiniol, athrawon dosbarth, cynorthwywr addysgu, staff meithrin, aelodau pwyllgor, ymgynghorwyr  ac arolygwyr)’ (t. 21).



Cwestiwn 2 – Ydych chi’n credu y bydd un diwrnod HMS ychwanegol bob blwyddyn am dair blynedd yn adnodd ychwanegol digonol i helpu i baratoi ar gyfer y cwricwlwm newydd?

	Cytuno
	☐
	Anghytuno
	 
	Ddim yn cytuno nac yn anghytuno
	☐ 



Sylwadau ategol

	Fel y nodir uchod, rydym o’r farn bod angen cymorth pellach; fodd bynnag, mae’n bosibl y byddai’n fwy priodol i flaenlwytho nifer y diwrnodau, ac wedyn eu hadolygu wrth i ymarferwyr ddatblygu eu dealltwriaeth o’r cwricwlwm newydd.

Gall diwrnod ychwanegol roi’r argraff o “orchwyl a gorffen”, ond bydd angen parhaus am hyfforddiant. 





Cwestiwn 3 – Am sawl blwyddyn y dylai’r diwrnodau HMS ychwanegol fod ar gael?

	Mae’r Cyngor yn ailadrodd y sylwadau a wnaed ar gyfer cwestiynau 1 a 2.

Hefyd, byddem yn gwahodd Llywodraeth Cymru i ystyried yr ymatebion i gwestiwn 4 cyn gwneud penderfyniad ynghylch cwestiwn 3. Gellid dadlau, a phetai amser wedi caniatáu hynny, y byddai wedi bod yn fwy rhesymegol i adolygu’r defnydd presennol o ddiwrnodau HMS cyn penderfynu p’un ai a ddylid ychwanegu diwrnodau ychwanegol yn benodol ar gyfer y newid yn y cwricwlwm. Ni fydd yn syndod i Lywodraeth Cymru y bydd rhai rhieni’n cwestiynu pam mae angen diwrnod HMS ychwanegol, gan y bydd angen iddynt wneud trefniadau ar gyfer eu plant ar y diwrnod hwn.




Cwestiwn 4 – Beth yw’ch barn am y defnydd presennol o ddiwrnodau HMS?

	Gwyddom fod y defnydd presennol o ddiwrnodau HMS yn amrywio. Mae rhai ysgolion yn darparu rhaglen o weithgareddau dysgu proffesiynol sydd wedi’u cynllunio’n dda, ac mewn ysgolion eraill mae’r dull a’r sylw yn llai trefnus/ cynhwysfawr. 

Mewn rhai ysgolion, rhoddir amser ar gyfer deialog a myfyrio proffesiynol, sydd yn amlwg o gymorth i staff. Mae’r Cyngor o’r farn y dylid ystyried dysgu proffesiynol yn ei ystyr ehangaf, gan gynnwys cynllunio, myfyrio a thwf proffesiynol yn ogystal â derbyn gwybodaeth. Hefyd, dylai adlewyrchu cyd-destunau ac anghenion lleol. 

Cynhaliodd CGA yr arolwg cenedlaethol cyntaf o’r gweithlu ar ran Llywodraeth Cymru yn 2017. Byddem yn gwahodd swyddogion i adolygu’r sylwadau yn yr adroddiad ynghylch ansawdd a’r defnydd o ddiwrnodau HMS. Dywedodd nifer o ymarferwyr y byddent yn hoffi cael rhagor o amser ar gyfer datblygiad proffesiynol personol a hunanfyfyrio. 

Yn ogystal, rydym yn darparu mewnbwn rheolaidd ar gyfer diwrnodau HMS sy’n cwmpasu ystod o bynciau megis y Cod Ymddygiad ac Ymarfer Proffesiynol, peryglon yn ymwneud â chyfryngau cymdeithasol, a’r Pasbort Dysgu Proffesiynol. O ganlyniad, mae gennym gyfle i edrych ar agendâu/ rhaglenni o’r fath. 





Cwestiwn 5 – Ydych chi’n credu y dylem baratoi cynnwys gorfodol ar gyfer y diwrnodau ychwanegol hyn?

	Cytuno
	
	Anghytuno
	☐ 
	Ddim yn cytuno nac yn anghytuno
	☐ 



Sylwadau ategol

	Mae’r Cyngor yn cefnogi’r syniad o gynnwys gorfodol ar gyfer dysgu proffesiynol mewn perthynas â’r cwricwlwm newydd. Fel y nodir uchod, credwn ei bod yn hanfodol bod y gefnogaeth yn gyson ar draws pob ysgol. Bydd Llywodraeth Cymru yn gwybod y cafwyd adroddiadau am anghysondebau ar adegau rhwng consortia rhanbarthol o ran darpariaeth / ansawdd y dysgu proffesiynol.

[bookmark: _GoBack]Mae’r Cyngor yn dadlau bod rhaid cael llinellau cyfathrebu clir rhwng y llywodraeth, y consortia rhanbarthol ac ysgolion, o ran naratif a chynnwys cymorth dysgu proffesiynol ar y cwricwlwm newydd. Dylai hyn gynnwys cyfle i ymarferwyr roi adborth i’r llywodraeth am effeithiolrwydd a chynnydd. Hefyd, byddem yn pwysleisio bod rhaid i ddysgu proffesiynol fod yn broses barhaus ac ailadroddol, gan fod yr effeithiau hirdymor o gael cymorth ar gyfer un diwrnod unwaith y flwyddyn yn debygol o fod yn llai effeithiol.

Yn ogystal, hoffem nodi ei bod yn ymddangos bod rhagdybiaeth yn y cynigion hyn y bydd y dysgu proffesiynol yn digwydd ar ddiwrnod pan nad yw’r dysgwyr yn bresennol. Mae’n amlwg y gallai dysgu proffesiynol buddiol pellach ddigwydd hefyd gyda dysgwyr yn bresennol / yn cymryd rhan.






Cwestiwn 6 – Ydych chi’n credu y byddai’n fanteisiol pennu dyddiad penodedig ar gyfer y diwrnod HMS Dysgu Proffesiynol Cenedlaethol, neu a fyddai’n well pennu cyfnod (h.y. yn ystod tymor neu hanner tymor penodol)?


	Cytuno
	
	Anghytuno
	☐ 
	Ddim yn cytuno nac yn anghytuno
	☐ 



Sylwadau ategol

	Fel y nodir mewn atebion i gwestiynau blaenorol, ystyriwn nad yw un diwrnod ychwanegol yn ddigonol. Mae’r cwestiwn hwn yn rhoi’r argraff bod penderfyniad wedi’i wneud eisoes, heb ystyried yr ymgynghoriad hwn. 

Os penderfynir mai dim ond un diwrnod ychwanegol fydd yn cael ei ddarparu, yna ffefrir dyddiad penodedig. Byddai hyn yn anfon neges glir i ymarferwyr, llywodraethwyr a rhieni bod pawb yn canolbwyntio ar y cwricwlwm ar y diwrnod hwnnw. Fodd bynnag, os yw hyn i ddigwydd, mae’n hanfodol nad yw’r diwrnod hwn yn cael ei “gamgyfeirio” a materion eraill yn cael eu “gwasgu i mewn”, fel sy’n gallu digwydd gyda diwrnodau HMS a sesiynau cyfnos presennol.

Mae’r Cyngor yn gwahodd Llywodraeth Cymru i ystyried yr her logistaidd o gyflwyno dysgu proffesiynol cyson o ansawdd uchel ar yr un diwrnod ledled Cymru. Mae’n amlwg na fyddem eisiau gweld miloedd o ymarferwyr yn eistedd o flaen sgrin cyfrifiadur ar unrhyw ddiwrnod penodol. 





Cwestiwn 7 – Hoffem wybod eich barn ar yr effeithiau y byddai’r diwrnod HMS Dysgu Proffesiynol ychwanegol yn eu cael ar yr iaith Gymraeg, yn benodol ar:

1. gyfleoedd i bobl ddefnyddio’r Gymraeg
1. peidio â thrin y Gymraeg yn llai ffafriol na’r Saesneg. 

Beth fyddai’r effeithiau yn eich barn chi? Sut mae cynyddu effeithiau cadarnhaol neu liniaru effeithiau negyddol? 

Sylwadau ategol

	Dim sylwadau




Cwestiwn 8 – Eglurwch hefyd sut y gellid ffurfio neu newid y polisi arfaethedig ar gyfer diwrnod HMS Dysgu Proffesiynol ychwanegol: 

1. fel bod effeithiau cadarnhaol neu fwy o effeithiau cadarnhaol ar gyfleoedd pobl i ddefnyddio’r Gymraeg ac ar beidio â thrin y Gymraeg yn llai ffafriol na’r Saesneg
1. fel nad oes effeithiau andwyol ar gyfleoedd pobl i ddefnyddio’r Gymraeg ac ar beidio â thrin y Gymraeg yn llai ffafriol na’r Saesneg.

Sylwadau ategol

	Pe gellid datblygu pecyn dysgu proffesiynol gyda ffocws penodol ar y Gymraeg ynddo, byddai hyn yn helpu i wella statws a phwysigrwydd y Gymraeg. 





Cwestiwn 9 – Rydym wedi gofyn nifer o gwestiynau penodol. Os oes gennych chi faterion perthnasol nad ydym wedi rhoi sylw penodol iddynt, defnyddiwch y blwch isod i roi gwybod i ni amdanynt. 

Mae’r Cyngor yn gwahodd Llywodraeth Cymru i ystyried y sylwadau ychwanegol canlynol:

- 	Mae’n ofynnol i saith grŵp o ymarferwyr gofrestru gyda CGA. Mae gweithwyr ieuenctid a gweithwyr cymorth ieuenctid cofrestredig yn parhau i gredu y gallant chwarae rhan weithredol yn y cwricwlwm newydd, ond eto’n teimlo eu bod ar gyrion y datblygiadau newydd. Byddai’r Cyngor yn annog Llywodraeth Cymru i gynnwys yr ymarferwyr hyn yn y newidiadau. Ar ben hynny, lle mae darpariaeth yn digwydd mewn colegau AB, mae’n hanfodol bod yr ymarferwyr perthnasol yn derbyn yr un cymorth dysgu proffesiynol am y cwricwlwm newydd. 

- 	Mae’r Cyngor yn nodi y bydd gwybodaeth bwysig am y cwricwlwm newydd yn cael ei rhyddhau ar 30 Ebrill 2019. Mae’r Cyngor yn awgrymu y gallai fod wedi bod o gymorth i  gwblhau’r ymgynghoriad hwn cyn y dyddiad hwn. 

- 	Byddem yn annog Llywodraeth Cymru i ailystyried y cyngor ffurfiol a ddarparwyd gennym ynghylch cais rhwng 2005 a 2008 ar Fframwaith Datblygiad Proffesiynol i athrawon. Erys nifer o egwyddorion allweddol yn y cyngor hwn sy’n berthnasol wrth ddatblygu trefniadau dysgu proffesiynol ar gyfer y cwricwlwm newydd, yn enwedig yr angen am raglenni cenedlaethol, cyson, â sicrwydd ansawdd. https://www.ewc.wales/site/index.php/cy/canolbwynt-polisi/ymchwil-a-pholisi/cyngor-addysgu-cyffredinol-cymru-archif.html 



	Mae ymatebion i ymgynghoriadau yn debygol o gael eu gwneud yn gyhoeddus, ar y rhyngrwyd neu mewn adroddiad. Os byddai’n well gennych i’ch ymateb aros yn ddienw, ticiwch yma:
	☐



